
Abstract: Art therapy is a professional intervention that helps in reducing emotional pain, fear, and stress of human and foster healing and mental well-being through allowing to express unpleasant feelings and making to understand a nature of problem using techniques of art therapy. In this sense, use of different types of art therapy is appropriate and safe technique to overcome unpleasant feelings.
Aim of the current study was to analyze changes in social skills of 12 adolescents of a residential care who participated in art therapy program. The study was conducted through analysis of findings of pre and post tests and observations of changes in social skills of 12 adolescents who were trained in managing their emotions and feelings. Findings of pre and post tests and observations demonstrated reduced levels of anger and stress and increased levels of self-esteem of the adolescents.

Судалгааны үндэслэл
Монгол улсын 1990 оны нийгэм-эдийн засгийн шилжилтийн үеийн хямрал нь нийгмийн байгуулалтын анхан шатны нэгж болох өрх, гэр бүлд хүндээр тусч, ажилгүйдэл, ядуурал, архидалт, хүчирхийлэл, шилжилт хөдөлгөөн зэрэг нийгмийн сөрөг үзэгдлүүд гарч, олон арван хүүхдийг зохиомлоор өнчрүүлж, хаяж, гудамжинд гарахад хүргэсэн(НХГБХГ, ХТҮГ, 2014). Энэ үед олон улсын шашны болон хүмүүнлэгийн байгууллагууд гэр орноосоо дайжсан хүүхэд, тэдний гэр бүлд анхаарлаа хандуулан тэнэмэл иргэд, хүүхдийг хооллох, хувцаслах, түр орогнуулах, хүүхдээр дамжуулан гэр бүлийг дэмжих зэрэг үйлчилгээг үзүүлж, улмаар өөрсдийн эдийн засгийн нөөцөд тулгуурлан халамж, асрамжийн үйлчилгээний төвүүдийг нээж үйл ажиллагаагаа эхлүүлж, олон зуун хүүхэд тэдгээр төвүүдэд амьдарч асран хамгаалуулах болсон (НХГБХГ, ХТҮГ, 2014).
Монгол улсын хэмжээнд 2017 оны байдлаар 0-17 насны 1 сая 105 мянга 128 хүүхэд байна. Энэ нь улсын нийт хүн амын 35 хувийг эзлэх бөгөөд нийт хүүхдийн дунд 13-аас 15 насны 129,448 хүүхэд буюу нийт хүүхдийн 12 хувийг эзэлж байна (ҮСХ, 2017). 13-15 насны хүүхдийн тоо 2010 онд 153,328 байсан бол 2017 онд 129,448 болж буурсан байна. 2017 оны байдлаар улсын хэмжээнд халамж, асрамжийн төвд 1001 хүүхэд амьдарч байгаагаас 53 хувь буюу 531 нь эрэгтэй хүүхэд, үлдсэн 47 хувь буюу 470 нь эмэгтэй хүүхэд байна. Асрамж халамжийн төвд 13-аас 15 насны 128 эрэгтэй хүүхэд амьдардаг (ГБХЗХГ, 2017).
Нийслэлийн хэмжээнд 2015 оны байдлаар байнгын 506 хараа хяналтгүй хүүхэд байхаас гадна хараа хяналтгүй болох эрсдэлтэй 1108 хүүхдийн судалгаа байдаг (НХГБХГ, ХТҮГ, 2014). Нийслэлийн Цагдаагийн газрын Хүүхдийн хаяг тогтоох төвд 2013 онд давхардсан тоогоор 579 хүүхэд (101 эмэгтэй хүүхэд, 478 эрэгтэй) үйлчлүүлдэг байв. Энэ төв нь 2014 онд татан буугдсан.
Монгол Улсын хэмжээнд асрамж, халамжийн 33 төвөөс улсын, нийслэлийн болон Эрүүл мэндийн яамны харъяа тус бүр нэг төв байгаа бол үлдсэн 30 төв нь гадаад, дотоодын хувь хүн, компани, буяны байгууллагын санаачилгаар байгуулагдан санхүүжин үйл ажиллагаагаа явуулдаг (НХГБХГ, ХТҮГ, 2014). Улсын хүүхдийн асрамжийн газарт 2018 оны байдлаар 10-аас 18 насны 187 хүүхэд амьдарч байгаагаас эрэгтэй 103, эмэгтэй 84 хүүхэд байна (Нямтогоо, 2018). Асрамж халамжийн төвд амьдарч буй хүүхдийн ихэнхи хувь нь гэр бүлийн хүчирхийлэлд өртөж байсан байдал болон гэрээсээ дайжсаны

дараа олон жил хараа хяналтгүй явснаар нийгмийн харилцаанд бие даан оролцох чадвар дутмаг байдгаас сөрөг бодолтой хүмүүс, аюул эрсдэлтэй газраар хүрээлүүлэн тэднээс хорт зуршил, сөрөг зан үйлийг суралцах, өөрсдийн наад захын хэрэгцээгээ хангахын тулд гэмт хэрэг үйлдэх зэрэг өндөр эрсдэлт байсан түүхтэй байдаг (НХГБХГ, ХТҮГ, 2014). Тэд өсөж том болохын хэрээр эрсдэлт зан зүйлээ хэвийнчлэх, хэн нэгэнд маш их таалагдах эсвэл таалагдахгүй байхыг хичээх, өөрийгөө эрх мэдэлгүй байна гэж бодох, ирээдүйгээ бүрхэг байна гэж бодох зэрэг мэдрэмж болон өөрийгөө хянаж чадахгүй байх зэрэг хүчтэй сэтгэлийн хөдөлгөөнийг үүсгэж болох талтай (ОУБ, 2017).
Уур хилэн, хардалт, атаархал, гутрал гомдол зэргээ хянах чадвар эзэмшээгүй нь залуучуудын амьдралд нөлөөлж, заримдаа өөртөө эсвэл бусад хүмүүст хүчирхийлэн хандахад хүргэнэ (Ч.Байгалмаа, 2007). Ийм нөхцөл байдалд байгаа өсвөр насны хүүхдийг аливаа эрсдэлд орохоос урьдчилан сэргийлэх, амьдралынхаа утга учраа ойлгох, өөрийн сэтгэл хөдлөл, дотоод мэдрэмжээ зөвөөр илэрхийлж сургах, өөртөө итгэлтэй байх дадал, зуршил, зан төлөвийг төлөвшүүлэхэд урлагийн сэтгэл заслын аргуудыг эзэмшсэн нийгмийн ажилтан чухал үүрэгтэй болохыг олон улсын судлаачид илрүүлэн нийгмийн ажлын практикт өргөн хэрэглэдэг тухай судалгааны материал элбэг ч Монгол улсад энэ аргыг төдийлэн нийгмийн ажлын практикт өргөн ашиглахгүй байна.
“Урлагийн сэтгэл засал нь төрөл бүрийн урлагийн хэрэгслүүдийг утга учиртай ашиглаж үйлчлүүлэгчийн сэтгэлийн зовиур, айдас түгшүүр, санаа зоволт, стресс бууруулах, асуудлын мөн чанараа ойлгох, асуудлаас ангижрах арга замаа олж авахад чиглүүлдэг мэргэжлийн үйл ажиллагаа юм” (В.Бэрцэцэг,2019). Ингэхдээ үйлчлүүлэгчид зураг зурах, дуулах, бүжиглэх гэх мэт ямар нэг ур чадвар шаарддаггүй бөгөөд зөвхөн өөрийнхөө асуудлыг үйлчилгээнд авч ирэхэд хангалттай байдаг тухай 1992 онд Кейс Далли бичсэн.
Урлагийн сэтгэл заслын явцад хүн өөрт тулгамдсан асуудлаа үгээр илэрхийлэхэд хүндрэлтэй, бэрхшээлтэй болсон үед түүнийгээ үгэн бус арга буюу урлагийн олон төрлийн хэрэгслүүдийн тусламжтайгаар урлагийн сэтгэл засалчид өөрийгөө илэрхийлэх бөгөөд энэхүү үйл явц нь итгэлцэл, аюулгүй байдлыг хангасан орчинд явагддаг гэж Пейн (1993: xi) тодорхойлсон. Урлагийн сэтгэл заслыг тухайн үйлчлүүлэгчийн бие махбод, хөгжил, оюун санаа ба сэтгэл хөдлөлийн чадавхид тохируулан янз бүрийн насны, бие махбод болон оюун ухааны хөгжлийн хувьд ялгаатай хүүхдээс эхлээд насанд хүрсэн хүнд хийхэд зохимжтой. Урлагийн сэтгэл заслыг өнчин хүүхдийн асрамжийн газар, хөгшчүүдийн асрамжийн газар, тусгай хэрэгцээ бүхий насанд хүрэгсэд, хүүхдийн асрах төв, эмнэлэг /гэмтэл, хорт хавдар, хүүхдийн хөнгөвчлөх, урт хугацааны асаргаа гэх мэт/, сургууль, хоргодох хамгаалах байр, дүрвэгсдийн хуаран, хорих анги болон бусад байгууллагад хэрэглэнэ (Толл, 2017). Гэвч урлагийн сэтгэл заслын аргуудаар эдгээр байгууллагаар хязгаарлахгүй нийгмийн янз бүрийн бүлгийн хүн амд хүргэж болохыг судлаачид тэмдэглэсэн байдаг.
Хүн нийгмийн харилцаанд амьдарч, оршин тогтноход үг хэл, яриагаар дамжуулан харилцах харилцаа илүү давамгайлдаг. Бидний амьдарч байгаа нийгэмд зөвхөн үгээр дамжуулан харилцах, мэдээлэл солилцох нь хангалтгүй байх тохиолдол байдан. Хүмүүс өөрсдийн амьдралд тулгамдсан асуудал, туршлага үгэн бус харилцааны хэрэгслээр дамжуулан харилцах боломжтой байдаг. Учир нь бидний өдөр тутмын амьдралын хэв маяг өөрийн гэсэн өнгө, аяс, хөдөлгөөнийг илэрхийлдэг. Хүн хайрлах, дурлах, үзэн ядах, хүчин мөхөсдөх, сэтгэл санааны гүн цочролд орсон үед түүнийг илэрхийлж гаргах “тохирсон үг”-ийг олоход бэрхшээлтэй байдаг. Энэ үед урлагийн сэтгэл заслын үйлчилгээ хүнд тохиолдсон өвчин шаналал, сэтгэл түгшилт, айдас, ганцаардал, гашуудал зэрэг хүнд үгээр илэрхийлэхэд бэрхшээлтэй асуудлыг олон хувилбараар гарган илэрхийлж асуудлын мөн чанарыг ойлгоход тусалдаг. Мөн асуудлыг олон талаас харж шийдвэрлэхэд өөрийгөө бэлтгэх, мөн асуудалд өртөхөөс өөрийгөө урьдчилан сэргийлэхэд өөрийн сэтгэл санаа, оюун ухаан, бие махбодоо бэлтгэдэг ач холбогдолтой. (В.Бэрцэцэг,2019).Тиймээс, асрамжийн төвийн өсвөр насны хүүхэдтэй ажиллахад урлагийн сэтгэл заслыг ашиглах нь хэд хэдэн давуу талтай.
Урлагийн сэтгэл заслын аргууд нь үгэн бус харилцааны хэрэглүүр болдог. Хэл яриагаар өөрийгөө бүрэн илэрхийлж чаддаггүй хүмүүст ихээхэн тустай. Энэ аргыг өсвөр насны хүүхэдтэй ажиллахад ашиглах дараах хэд хэдэн ач холбогдолтой. Үүнд: нэгдүгээрт хүүхэд өөрт төрж буй айдас түгшүүр, уур бухимдал зэрэг сэтгэл хөдлөл, мэдрэмжээ урлагийн төрөл хэрэгслүүдийн тусламжтайгаар аюулгүйгээр илэрхийлэх боломжийг олгодог, хоёрдугаарт аливаа бүтээлч үйл ажиллагаа нь өөрийгөө илэрхийлэх, өөрийгөө танин  мэдэхэд  тусалж бусдад үгээр илэрхийлэх  боломжгүй  байгаа хүүхдийн дотоод

мэдрэмжийг ил гаргахад тусладаг, гуравдугаарт өөрт тулгамдаж буй асуудлын мөн чанарыг ойлгох түүнээс гарах гарц, шийдлийг олоход туслах зэрэг ач холбогдлыг дурдаж болно (В.Бэрцэцэг,2019).
Урлагийн сэтгэл заслын эдгээр давуу талуудад үндэслэн эл судалгааг урлагт суурилсан зураг урлалын аргад хамрагдсан асрамжийн төвийн 13-аас 15 насны хүүхдийн нийгэмшилд гарч буй өөрчлөлтийг судалж, дүн шинжилгээ хийх зорилгыг агуулсан. Үүний тулд нэгдүгээрт, асрамжийн төвийн 13-аас 15 насны 12 хүүхдийг сонгон тэдэнд урлагт суурилсан зураг урлалын заслын хөтөлбөрт хамруулж хөтөлбөрийн туршилтын үнэлгээнд гарсан өөрчлөлтөд дүн шинжилгээ хийх, хоёрдугаарт, зураг урлалын заслын туршилтын үр дүнд үндэслэн дүгнэлт, зөвлөмж боловсруулах зэрэг зорилтууд дэвшүүлсэн. Уг судалгааны мэдээлэл цуглуулахад судалгааны практикт өргөн хэрэглэгддэг баримт бичиг судлах арга, асуулга, тестийн арга, болон ажиглалтын аргуудыг хослуулан хэрэглэсэн. Ажиглалтын аргаар өсвөр насны хүүхдүүдийг нийгэмшүүлж сэтгэл хөдлөлөө удирдах чадварт сургахад урлагт суурилсан зураг урлалын аргыг ашиглахаас өмнөх ба дараах байдалд дүгнэлт хийж, тэмдэглэл хөтөлсөн болно.
Урлагийн сэтгэл заслын аргуудаас энэхүү судалгаандаа зураг урлалын аргыг сонгон хэрэглэсэн билээ. Урлагт суурилсан зураг урлалын аргын тусламжтайгаар асрамжийн төвийн хүүхдүүд өөрсдийн сонирхлоос хамаарч зургийн хэрэгслийг сонгон материал бэлтгэх, боловсруулах, зураг зурахын аль нэгийг сонгон хийх замаар сэтгэл санааны хувьд тайвшрах, идэвхжих, амсхийх боломжтой болно гэж үзсэн. Энэхүү заслын аргын үр дүнд үйлчлүүлэгчийн танин мэдэх, сэтгэн бодох үйл ажиллагаа идэвхжинэ, зурсан зураг, бүтээлээр нь дамжин үйлчлүүлэгчийн онцлог, асуудлыг нь тодорхойлохыг зорьсон. Судалгааны дүнг Альберт Бандурагийн социоль когнитив онолоор тайлбарлахыг зорьсон бөгөөд нэг ижил орчинд амьдарч буй асрамжийн төвийн өсвөр насны хүүхдүүд бие биенийхээ гаргаж буй үйлдлийг анхааран ажиглаж , давтан хийдэг байна. Тиймээс хүүхдүүд бие биедээ үлгэр жишээ зан үйл гаргах нь чухал юм гэж үзсэн.

Судалгааны үр дүн
Өсвөр насны хүүхдүүд урлагийн сэтгэл заслын үйлчилгээнд хамрагдсанаар бүлгийн гишүүд нь 1) зөрчлийг шийдвэрлэж сурах, өөртөө итгэх итгэл нэмэгдүүлэх, 2) уур бухимдлаа удирдаж сурах,
3) бусдыг ойлгох зэрэг ур чадваруудыг эзэмшдэг гэж бусад судлаачдын бүтээлд бичсэн байдаг. Хүүхдийн эдгээр ур чадварыг сайжруулахын тулд асрамжийн төвд амьдарч буй 13-аас 15 насны зан төлөвийн өөрчлөлттэй өсвөр насны 12 хүүхдэд урлагт суурилсан зураг урлалын заслын аргыг 20 хоногийн турш хэрэгжүүлсэн. Урлагт суурилсан зураг урлалын аргыг хэрэгжүүлэхдээ асрамжийн төвийн 13-15 насны 12 хүүхдийг хүйсээр нь ангилан хоёр бүлэгт хувааж 4 удаагийн уулзалт хийсний үр дүнд судалгаанд оролцогч хүүхдийн уур бухимдлын болон түгшүүрийн түвшин харилцан адилгүй буурч, тэдний өөртөө итгэх итгэлийн түвшин өссөн нь харагдаж байв.
Уур бухимдлын түвшинд хийсэн дүн шинжилгээ хийхдээ судалгаанд оролцогч 12 хүүхдийн урлагт суурилсан зураг урлалын хөтөлбөрт хамрагдахаас өмнөх ба хамрагдсаны дараах уур бухимдлын түвшинг хэмжсэн. Сэтгэл хөдлөлийн таван чадварыг тодруулбал өөрийн таних, өөрийгөө удирдах, өөрийгөө сэдэлжүүлэх, бусдыг таних, бусдын мэдрэмжийг ойлгох , бусадтай харилцах гэсэн таван чадварыг хэмжих 28 тодорхой нөхцөл бүхий хувьсагчийн тусламжтайгаар тодорхойлсон.

Хүснэгт 1. Урлагт суурилсан зураг урлалын хөтөлбөрт хамрагдахаас өмнөх болон хамрагдсаны дараах уур бухимдлын түвшин

	
	Уур бухимдлын
түвшин
	Хүүхдийн тоо
	Хамгийн бага утга
	Хамгийн их утга
	Дундаж авсан
оноо
	Стандарт хазайлт

	Хөтөлбөрт хамрагдахын өмнөх
	Нийт оролцогч
	12
	56.00
	124.00
	86.53
	16.36

	
	Эмэгтэй
	6
	--
	--
	94.33
	5.64

	
	Эрэгтэй
	6
	--
	--
	78.83
	6.50

	Хөтөлбөрт хамрагдсаны дараах
	Нийт оролцогч
	12
	37.00
	91.00
	55.20
	15.03

	
	Эмэгтэй
	6
	--
	--
	54
	3.91

	
	Эрэгтэй
	6
	--
	--
	57
	19.83



Хөтөлбөрт хамрагдахын өмнө ба дараах уур бухимдлын дундаж утгууд нь статистикийн хувьд ялгаатай нь байгаа нь батлагдсан бөгөөд хөтөлбөрийн уулзалт бүрийн явцын үнэлгээгээр оролцогч хүүхдүүд уур бухимдлаа зөв эерэг аргаар илэрхийлэх, хянах арга барилд суралцсан тухайгаа мэдээлж байв.

Дүрс 1. Сэтгэл хөдлөлөө удирдах хичээлийн дараах оролцогчдын өөрийн үнэлгээ (N=12)

Сэтгэл хөдлөлөө илэрхийлж сурсан
Өөрийнхөө эерэг сэтгэл хөдлөлийг байнга гаргах хэрэгтэй талаар сурсан

Дүрс 1-т үзүүлсэнчлэн гуравдугаар уулзалтын үнэлгээний дүнгээс харахад 6 хүүхэд буюу нийт оролцогчийн 60 хувь нь сэтгэл хөдлөлөө илэрхийлж сурсан байхад 40 хувь нь өөрийнхөө эерэг сэтгэл хөдлөлийг байнга гаргах хэрэгтэй талаар сурсан гэж хариулж байв.
Урлагт суурилсан зураг урлалын аргад хамрагдсаны дараах өөртөө итгэх итгэлийн түвшин. Хөтөлбөрт хамрагдахын өмнө ба хөтөлбөрт хамрагдсаны дараах өөртөө итгэх итгэлийн түвшин ялгаатай байгаа эсэхийг шалгахад p(0.006)<0.05, t= -3.204 гарснаар статистикийн хувьд ялгаатай байна. Хөтөлбөрт хамрагдахын өмнө өөртөө итгэх итгэлийн түвшний дундаж оноо 41.0 байсан бол хөтөлбөрт хамрагдсаны дараа 55.1 болж өссөн байна.

Дүрс 2. Урлагт суурилсан зураг урлалын аргад хамрагдахаас өмнөх болон хамрагдсаны дараах хүүхдийн өөртөө итгэх итгэлийн түвшин \давтамжаар\8
Урлагт суурилсан зураг урлалын хөтөлбөрт хамрагдасны дараах өөртөө итгэх итгэлийн түвшин
Урлагт суурилсан зураг урлалын хөтөлбөрт хамрагдахаас өмнөх өөртөө итгэх итгэлийн түвшин
өөртөө маш их итгэлтэй дунд зэрэг
өөртөө итгэх итгэлтэй	0	1
өөртөө итгэх итгэл бага

Урлагт суурилсан зураг урлалын аргад хамрагдахаас өмнөх өөртөө итгэх итгэл дунд зэрэг 3 хүүхэд, өөртөө итгэх итгэл бага 4 хүүхэд байсан бол уг хөтөлбөрт хамрагдсаны дараа өөртөө итгэх итгэл бага хүүхэд байхгүй болж өөртөө маш их итгэлтэй хүүхэд 8 болж өссөн байна.2	3


Дүрс 3. Бусадтай харилцах, мэдрэмжээ ойлгох чадварыг хичээлийн дараах оролцогчдын өөрийн үнэлгээ (N=12)

Уур бухимдал болон сэтгэл хөдлөлөө удирдах талаар сурсан
Өөрийнхөө намтарыг бүтээх дасгалыг ажиллааад ирээдүйд итгэх итгэл надад төрсөн
Би өөрийнхөө ирээдүйг маш сайхнаар төсөөлж чаддаг болсон


Дөрөвдүгээр уулзалтын үнэлгээний дүнгээс харахад 5 хүүхэд буюу нийт оролцогчийн 50 хувь нь өөрийнхөө ирээдүйг маш (Дүрс 3) сайхнаар төсөөлж чаддаг болсон байхад 33 хувь нь өөрийнхөө намтарыг бүтээх дасгалыг ажиллаад ирээдүйд итгэх итгэлтэй болсон, 17 хувь нь уур бухимдал болон сэтгэл хөдлөлөө удирдах талаар сурсан гэж хариулж байв. Энэ нь дөрвөн удаагийн уулзалт бүхий зураг урлалын хөтөлбөрт хамрагдсан хүүхдүүд уур бухимдлаа эерэг арга замаар илэрхийлэх хандлага нэмэгдэж харьцангуй хурдан хугацаанд өөртөө итгэх итгэлийн түвшин нэмэгдэж сэтгэл санааны тайвширлыг олж авч чадсан байна. Ингэснээр асрамжийн төвийн хүүхдүүд болон багш нарын хоорондын харилцаа улам сайжран, хөтөлбөрт хамрагдсан хүүхдүүд алдаа дутагдал бага гаргахад нөлөөлсөн байна. Мөн бүтээлч үйл ажиллагааны тусламжтайгаар тайвширч, сэтгэл санааны хүндрэлтэй байдлыг даван туулах, үгээр илэрхийлэх боломжгүй мэдрэмжээ зураг урлалын хэрэгслийн тусламжтайгаар өнгө, дүрс, хэлбэрээр төлөөлүүлэн илэрхийлэх нь хүүхдүүдэд нээлттэй, үзэл бодлоо чөлөөтэй илэрхийлэх боломжийг олгож чадаж байна.

ДҮГНЭЛТ
Энэхүү судалгааны хүрээнд урлагт суурилсан зураг урлалын аргын хөтөлбөрт хамрагдсан асрамжийн төвийн 13-15 насны хүүхдийн нийгэмшилд гарч буй өөрчлөлтийг судалж, дүн шинжилгээ хийхийг зорьсон. Урлагт суурилсан зурган заслын арга нь өөрийгөө илэрхийлэх чадварыг хөгжүүлэх, өөрийн сэтгэл хөдлөлийг хянаж чадахгүй, ойлгохгүй байх нөхцөл, тодорхой насны хямралын даван туулах, сэтгэлзүйн янз бүрийн тулгамдсан асуудлыг давах, хүчтэй цочирол, уй гашуу хагацал, салалт хямралын нөхцөл байдалыг даван туулахад ашиглахаас гадна, стресс, уур бухимдалыг бууруулахад ашигладаг арга бөгөөд хувь хүн, гэр бүл, олон нийтийн түвшинд ямар ч насны хүмүүст хэрэглэхэд тохиромжтой арга юм. Энэ утгаар нийгмийн ажлын үйлчилгээ нэн шаардлагатай байгаа зорилтот бүлэгт чиглэсэн арга хэмжээ зохион байгуулж зөвлөгөө өгөх, нөлөөлөх болон сургах үүргийг гүйцэтгэх чухал ач холбогдолтой байна.
Асрамжийн төвийн хүүхдүүд зураг урлалын аргыг ашиглан сэтгэл санааны хүндрэлтэй байдлыг даван туулах, үгээр илэрхийлэх боломжгүй мэдрэмжээ зураг урлалын хэрэгслийн тусламжтайгаар өнгө, дүрс, хэлбэрээр төлөөлүүлэн илэрхийлэх нь нээлттэй, үзэл бодлоо чөлөөтэй илэрхийлэх боломжийг олгож чадаж байна. Иймд урлагт суурилсан олон төрлийн аргуудыг ашиглан хүүхдийн бүтээлч байдлыг хөгжүүлэх, цаашид хийж бүтээх урам зоригийг бий болгож хүнд нөхцөлд байгаа хүүхдийг нийгэмшүүлэх, ирээдүйн амьдралд бэлтгэхэд тохиромжтой, оновчтой арга болохыг судалгааны үр дүн батлан харуулж байна. Цаашид урлагийн сэтгэл засал болоод нийгмийн сэтгэл зүй талаар зөв эерэг ойлголтууд түгээх, хандлагыг бэхжүүлэх, нөлөөллийн ажлуудыг зохион байгуулах, болон хүүхэдтэй

ажиллах хүүхэд халамж ба хамгаалал, боловсролын салбарын мэргэжилтнүүдийг чадавхжуулах, шинэ арга техникт суралцах боломжийг олгох нь чухал шаардлагатай байна.

